
Astudiaeth Achos Asesu a Chymhwystra

Kyle a Seren Price

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014


Astudiaeth Achos Gwasanaethau Plant: Kyle a Seren Price

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
i. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

ii. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw.

Astudiaeth Achos Gwasanaethau Plant: Kyle a Seren Price

Mehefin 2016

Mae Kyle Price yn ffonio Gwasanaeth Gwybodaeth, Cyngor a Chynhorthwy’r Awdurdod Lleol.


“Ges i’ch rhif ffôn chi wrth y fenyw drws nesa’. Dw i wir angen help.

Symudodd fy nghyn-gariad, Jenna, allan yr wythnos ddiwethaf a gadael ein merch fach 2 flwydd oed gyda fi. Mae Jenna wedi symud allan i fyw gyda’i chariad newydd. Mae’n dweud mai fy nhro i yw e’ i ofalu am Seren, ac  nad yw hi’n dod nôl. ‘Dyw ei rhif ffôn symudol ddim yn gweithio, mae wedi fy mlocio i ar Facebook a dw i ddim yn gwybod i ble mae wedi mynd. ‘Does gen i ddim neb i helpu, a ‘does gen i ddim llawer o arian ar ôl.  Dw i ddim yn gwybod beth ry’n ni’ n mynd i wneud. Roedd Jenna’n arfer gofalu am yr holl fudd-daliadau. Es i at y Ganolfan Waith ac fe ddywedon nhw wrtha i fod yn rhaid i mi lenwi ffurflenni a chael yr holl waith papur ar eu cyfer. Dw i wedi trïo dweud wrthyn nhw na alla i wneud hyn. Dw i ddim yn dda iawn yn ysgrifennu nac yn darllen.  Dw i wedi edrych trwy focs papurau Jenna, ond dw i ddim yn gwybod am beth dw i’n chwilio.

Dw i’n trïo fy ngorau, ond heb edrych ar ôl Seren yn iawn o’r blaen, Jenna oedd yn gwneud hynny. Ro’n i’n gofalu amdani er mwyn i Jenna fynd allan gyda’i ffrindiau ar y penwythnos.  Y cyfan roedd yn rhaid i fi wneud oedd rhoi bath a swper iddi a’i rhoi hi yn y gwely. Dw i’n gwybod sut i hwfro, ond dw i ddim wedi defnyddio’r peiriant golchi dillad o’r blaen, tan yr wythnos hon. Roedd yn rhaid i fi gael Ethel drws nesaf i ddangos i mi beth i wneud.

Mae Seren yn ddigon rhwydd, ond mae’n cael pwl o dymer pan fydd rhywun yn dweud ‘na’ wrthi. Fel arfer dw i’n ei hanwybyddu hi ac mae’n tawelu, ond ers i Jenna adael dw i ddim yn gallu ei hanwybyddu hi mor hir, ac yna dw i’n dechrau gweiddi ar Seren. Dw i’n teimlo’n wael pan fydda i’n gweiddi, oherwydd y cyfan mae’n ei wneud wedyn yw crïo eisiau Mami. Dw i ddim yn gwneud hyn bob tro fydd hi’n cael pwl o dymer a dw i’n trïo peidio â gwneud hyn o gwbwl.

Dw i’n caru Seren i’r lleuad ac yn ôl, ond os na alla i sortio’r arian ac os golla i’r fflat, dw i’n poeni y byddan nhw’n mynd â hi wrtha i. Dw i ddim am golli fy merch fach i.” 

Rheswm dros ymyrryd:

Hunan-gyfeiriad am gymorth i lenwi ffurflenni cais am fudd-daliadau ac i geisio cymorth gyda rhianta.

Bydd angen i’r gweithiwr proffesiynol perthnasol gael y sgwrs “beth sy’n bwysig” gyda Kyle Price.

Data Craidd Gofynnol Cenedlaethol wedi’i gwblhau gan gynnwys y canlynol:

1. Ystyried gallu meddyliol, trefniadau Diogelu Rhag Colli Rhyddid ac eiriolaeth

2. Materion diogelu

3. Cynnig y Gymraeg yn weithgar

Mae Kyle yn cadarnhau mai Saesneg yw ei iaith gyntaf.

1. Munud i feddwl

Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?.

Asesu anghenion

“Beth sy’n bwysig” i Kyle?

1. Amgylchiadau personol:

Mae Kyle yn 20 oed ac yn dod o Fryste’n wreiddiol. Roedd ef a Jenna Davies, 25 oed, mewn perthynas am dair blynedd. Cyfarfu’r ddau ar noson allan yng Nghaerdydd. Symudodd Kyle i Gymru i fyw gyda Jenna ddeufis yn ddiweddarach, wedi iddyn nhw ddarganfod bod Jenna’n feichiog. Ganed Seren ar 1 Mehefin 2014. Enwir Kyle fel y tad ar dystysgrif geni Seren ac mae ganddo gyfrifoldeb rhiant.

Nid yw Kyle wedi gwneud llawer o ffrindiau yn yr ardal. Nid yw Kyle yn gweithio. Stopiodd hawlio budd-daliadau ddwy flynedd yn ôl, am fod y Ganolfan Waith yn cadw gwneud iddo geisio am swyddi nad oedd yn credu y gallai eu gwneud. Mae’r teulu wedi bod yn byw ar fudd-daliadau sy’n cael eu talu i Jenna a Seren, ac unrhyw arian ychwanegol y mae Kyle yn ei ennill wrth helpu allan ar stondinau yn y farchnad dan do leol.  Cyn i Jenna adael, byddai’n mynd yno bob dydd i chwilio am waith. Nid ydyw wedi gallu gweithio ers i Jenna adael, oherwydd mae’n rhaid iddo ofalu am Seren.

Mae’r teulu’n byw mewn fflat maen nhw’n ei rhentu’n breifat. Mae’r denantiaeth a’r budd-dal tai yn enw Jenna. Mae Kyle yn unig blentyn. Bu farw ei dad saith mlynedd yn ôl, ac mae ei fam yn dal i fyw ym Mryste gyda’i gŵr newydd. Nid yw Kyle yn dod ymlaen gyda gŵr newydd ei fam, ac mae ei berthynas gyda’i fam wedi dirywio o ganlyniad. Maen nhw’n siarad ar ben-blwyddi ac adeg y Nadolig yn unig, ond nid yw Kyle wedi gweld ei fam ers tair blynedd.

Mae Kyle yn dweud bod gan Jenna deulu yn yr ardal, ond nid yw Jenna wedi siarad â’i mam ers iddi adael gartref yn 16 oed. Mae Kyle wedi trïo ffonio ffrindiau Jenna ac anfon negeseuon at eu ffonau, i geisio dod o hyd iddi, ond dydyn nhw ddim yn fodlon dweud wrtho ble mae Jenna. 

Mae Kyle yn dweud ei fod yn ei chael hi’n anodd ymdopi, gan mai Jenna oedd yn gwneud mwyafrif y gwaith rhianta. Mae hefyd yn ei chael yn anodd yn ariannol, gan mai Jenna oedd yn rheoli’r budd-daliadau a’r cyfrif banc. 

“Dw i’n gwybod nad ydw i a Jenna wedi bod yn dod ymlaen ers sbel, ond do’n i ddim yn sylweddoli ei bod hi’n mynd i adael. Mae wedi bod yn cadw ‘mlaen ata i am ddod â mwy o arian i mewn a gwneud mwy o amgylch y tŷ.  Mae popeth yn mynd yn ormod i fi, a dw i ddim eisiau cymryd pethau allan ar Seren. Nid ei bai hi yw e.  Dw i angen help.”

Mewnbwn gan weithwyr proffesiynol eraill?

Nid oes unrhyw fewnbwn gan weithwyr proffesiynol eraill ar hyn o bryd. Dywedodd Kyle ei fod wedi cwrdd â’r ymwelydd iechyd unwaith, pan yr oedd Seren ychydig fisoedd oed, ond nad oedd yn gallu cofio’i henw. 

Roedd Seren a Jenna’n mynd i Grŵp Chwarae Capel Bethania bob dydd Mercher. Nid yw Kyle wedi mynd â Seren i’r grŵp chwarae ers i Jenna adael, gan nad yw eisiau bod mewn grŵp o fenywod.

Galwad ffôn yn ddiweddarach i Judie Preece, Ymwelydd Iechyd, yng Nghanolfan Iechyd Tŷ Gwyn: 

Nid oedd Judie’n gwybod nad yw Jenna’n byw yng nghartref y teulu mwyach. Ni chafwyd unrhyw faterion o bryder, ac felly mae mwyafrif y rhyngweithio gyda Seren wedi digwydd yn y Clinig ar gyfer brechiadau ac i gadw llygad ar ei datblygiad. Cadarnhaodd Judie fod Seren wedi cael pob imiwneiddiad y dylai fod wedi’u cael. Yng ngwiriad datblygiad 9 mis Seren, nodwyd ei bod wedi cyrraedd pob un o’i cherrig milltir. Bydd gwiriad datblygiad nesaf Seren yn y 3 i 4 mis nesaf.

Disgrifiodd Judie Jenna fel “mam hyfryd”. Nododd fod Jenna fel arfer yn dod i apwyntiadau clinig Seren gyda ffrind. Dywedodd Judie ei bod yn cofio cwrdd â Kyle unwaith, ond ei fod yn y gwaith yn ystod mwyafrif ei hymweliadau yn dilyn genedigaeth Seren. 

Dywedodd Judie y byddai’n ymweld â Kyle a Seren yn eu cartref yr wythnos hon. 

2. Canlyniadau personol:

	Canlyniadau i Kyle
	Canlyniadau llesiant cenedlaethol



	· Dw i eisiau cadw Seren gyda fi, fel na fydd yn rhaid iddi fynd i mewn i ofal.

· Dysgu beth sydd angen i mi ei wneud i ofalu am Seren

· Gwybod beth i’w wneud pan fydd Seren yn cael pwl o dymer fel na fydd yn rhaid i mi weiddi arni

· Cael arian i dalu’r rhent a phrynu bwyd

· Newid y denantiaeth i fy enw i 


	· Rwy’n cael y gofal a’r cymorth cywir cyn gynted â phosibl.

· Caf gymorth i amddiffyn y bobl sy’n bwysig i mi rhag camdriniaeth ac esgeulustod.

· Rwy’n cyfrannu at berthnasoedd diogel ac iach ac yn eu mwynhau.

· Nid wyf yn byw mewn tlodi.

· Caf gymorth i sicrhau fy hawliau a hawlogaethau.

· Rwy’n byw mewn cartref sy’n fy helpu orau i sicrhau fy llesiant.




3. Cryfderau:

· Mae Kyle wedi cydnabod ei fod yn profi anawsterau ac wedi gofyn am gymorth yn gynnar

· Mae Kyle wedi dweud ei fod yn barod i dderbyn cymorth.

· Mae Kyle wedi ymrwymo i ofalu am ei ferch, Seren.

· Mae Kyle wedi ymgymryd â thasgau gofalu sylfaenol.

· Mae Kyle wedi bod yn agored am ei broblemau llythrennedd.

· Mae gan Kyle gyfrifoldeb rhiant dros Seren, am ei fod wedi’i enwi ar y dystysgrif geni fel ei thad.

· Wrth wirio’r gronfa ddata, ni chafwyd hyd i unrhyw gysylltiadau nac atgyfeiriadau blaenorol mewn perthynas â Seren Price.

4. Rhwystrau:

· Nid oes teulu gan Kyle yn yr ardal a phrin yw ei rwydweithiau cymdeithasol yn yr ardal i’w gefnogi.

· Mae hyder Kyle yn ei sgiliau rhianta’n isel.

· Mae gan Kyle wybodaeth gyfyngedig o’r gwasanaethau cyffredinol y gallai Jenna fod wedi bod yn eu defnyddio i Seren.

· Fel dyn, mae Kyle yn amharod i gymryd rhan yn y grŵp chwarae.

· Mae gan Kyle sgiliau darllen ac ysgrifennu cyfyngedig.

· Nid yw cartref y teulu mewn ardal dechrau’n deg ac mae’r Tîm DD wedi cadarnhau nad yw eu gwasanaeth allgymorth ar gael, felly ni ellir defnyddio gwasanaethau uwch.

5. Risgiau (i gynnwys mewnbwn gan weithwyr proffesiynol eraill):
· Gallai Seren fod mewn perygl o ymyrraeth statudol os nad yw’r teulu’n cael ymyrraeth gynnar.

· Mae llesiant emosiynol Seren mewn perygl am fod ei mam a’i phrif ddarparwr gofal wedi gadael yn sydyn.

· Mae perthynas Seren a Kyle mewn perygl o ddirywio onid yw’n cael cymorth i ddysgu sut i reoli’i hymddygiad mewn ffordd fwy positif.

· Dywed Kyle ei fod yn ei chael hi’n anodd ymdopi gyda straen, sy’n effeithio ar y ffordd y mae’n ymdopi gydag ymddygiad Seren.

· Mae Seren a Kyle mewn perygl o golli’u cartref.

· Mae Seren a Kyle mewn perygl o ynysu cymdeithasol.

· Mae Seren a Kyle mewn perygl o dlodi.

2. Munud i feddwl

Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni eu canlyniadau llesiant? 

Sut fyddech chi’n eu helpu i gyflawni eu canlyniadau llesiant?

Dadansoddiad yr aseswr

Trosolwg

Yn annisgwyl, mae Kyle Price wedi gorfod cymryd rôl rhiant sengl, ag yntau cyn hyn wedi chwarae’r hyn y mae’n ei disgrifio fel rôl finimal yng ngofal ymarferol ei ferch, Seren, sy’n 2 oed. Serch hynny, o’r sgwrs, mae’n amlwg ei fod wedi datblygu sgiliau i ofalu am lendid personol Seren, ei bwydo, trefn amser gwely a glanhau’r cartref. Mae hefyd wedi dysgu’r wythnos hon i olchi dillad Seren. 

Roedd y prif reswm dros alwad Kyle Price yn ariannol, gan ei fod angen cymorth i helpu hawlio unrhyw fudd-daliadau y gall y teulu eu hawlio, ac i drosglwyddo’r denantiaeth i’w enw ef. Yn ystod yr alwad, roedd yn cydnabod, ers i fam Seren adael cartref y teulu, y gall fod yn wannach ar adegau pan fydd Seren yn cael pwl o dymer, a’i fod wedi gweiddi arni.  Serch hynny, mae Mr. Price wedi cydnabod nad dyma’r ymateb iawn, ac mae’n ceisio rhoi sylw i hyn. 

Ni chafwyd unrhyw gysylltiad, atgyfeiriad nac asesiad blaenorol mewn perthynas â Seren Price. Nid yw’r wybodaeth a ddarparwyd yn awgrymu bod Seren Price mewn perygl o niwed sylweddol.

Dyma ganlyniadau personol Mr. Price:

1) parhau i ofalu am Seren 

2) dysgu sut i reoli ymddygiad Seren

3) hawlio budd-daliadau a sicrhau’r denantiaeth.

Ar sail yr wybodaeth a gasglwyd, mae modd cyflawni’r canlyniadau personol trwy ddarparu gwasanaethau ymyrryd yn gynnar, fel y nodir o fewn amcanon Teuluoedd yn Gyntaf:


· Mae plant, pobl ifanc a theuluoedd sydd mewn tlodi, neu sydd mewn perygl o hynny, yn cyrraedd eu potensial
· Mae plant, pobl ifanc a theuluoedd yn ddiogel ac yn mwynhau iechyd a lles.

· Mae teuluoedd yn hyderus, yn meithrin ac yn wydn.

Nododd Kyle Price ei fod yn fodlon derbyn cymorth. Yn dilyn trafodaeth ynghylch y gwasanaethau sydd ar gael, mae Mr. Price wedi rhoi caniatâd i rannu ei wybodaeth gydag asiantaethau eraill ac i’w atgyfeirio at y gwasanaeth feuluoedd yn gyntaf.

Anfonir llythyr at Mr. Price yn cadarnhau y cwblhawyd atgyfeiriad at Teuluoedd yn Gyntaf o ganlyniad i’w gais am wasanaethau. Bydd y daflen wybodaeth a’r manylion cyswllt ar gyfer y gwasanaeth teuluoedd yn gyntaf yn amgaeedig.

Adnabod anghenion a phenderfynu ar gymhwystra 


Mae’r dadansoddiad canlynol yn nodi os yw Seren, trwy atgyfeiriad ei thad, yn bodloni’r meini prawf ar gyfer gofal a chymorth gan yr Awdurdod Lleol. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

1. I sicrhau bod Seren yn parhau i gael rhianta sy’n “ddigon da” ac yn aros yng ngofal ei thad, mae angen i Kyle gael y math iawn o ymyrraeth, cyn gynted â phosib.

i) Nid oes gan Kyle na Seren unrhyw anghenion ychwanegol sy’n codi o iechyd corfforol/meddwl, anabledd na dibyniaeth ar sylweddau, a allai effeithio ar rianta Kyle neu gael effaith niweidiol ar ddatblygiad Seren.

ii) Mae gan Kyle y gallu i ddarparu gofal sylfaenol ar gyfer Seren, ond mae’n ymddangos nad oes ganddo hyder yn ei sgiliau. Yn ôl yr wybodaeth a gafwyd gan yr ymwelydd iechyd, mae Seren wedi bod yn cyrraedd ei cherrig milltir datblygu. Bydd cymorth gan deuluoedd yn gyntaf yn anelu at feithrin hyder a chydnerthedd, a chynnig mynediad at rwydweithiau cymdeithasol a chymunedol i Kyle a Seren. Wrth ddarparu cymorth cynnar, mae’r perygl i Seren gael ei hesgeuluso yn gostwng heb fod angen cynllun gofal a chymorth.

iii) Mae gan Kyle a Seren gymorth cyfyngedig o fewn eu cymuned. Nid yw Kyle yn gallu nodi unrhyw aelodau o’r teulu a allai gynnig cymorth. Serch hynny, mae Kyle wedi cytuno i atgyfeiriad i Teuluoedd yn Gyntaf i gael cymorth gan wasanaethau o fewn y gymuned.

iv) Gellir cefnogi Kyle i gyflawni ei ganlyniad personol i gadw gofal dros Seren ac i ddysgu sut i ddiwallu ei hanghenion heb angen cynllun gofal a chymorth, trwy ddarparu gwasanaethau ymyrryd yn gynnar.

Nid yw’r angen hwn yn gymwys i gael cynllun gofal a chymorth gan yr awdurdod lleol. Bydd y Gwasanaeth Gwybodaeth, Cyngor a Chynhorthwy’n atgyfeirio at Teuluoedd yn Gyntaf, gyda chaniatâd Kyle. Bydd Teuluoedd yn Gyntaf yn gweithio gyda Kyle i’w gefnogi trwy gydlynu ymyrraeth gynnar, amlasiantaeth, i roi sylw i’r angen hwn.

2. I ddysgu sut i reoli ymddygiad Seren, mae Kyle angen cymorth i hybu perthynas ddiogel ac iach.

i) Mae Kyle yn dweud nad yw’n ymdopi’n dda gyda straen ar hyn o bryd. Gallai dirywiad yn iechyd emosiynol neu feddwl Kyle gael effaith niweidiol ar ddatblygiad Seren.

ii) Mae’n ymddangos bod Seren yn ymddwyn yn addas am ei hoed, ond mae Kyle yn dweud ei fod yn gweiddi arni pan fydd hi’n cael pwl o dymer. Bydd ymyrryd yn gynnar yn cefnogi Kyle i ddysgu sgiliau rheoli ymddygiad mwy positif, gan atal Seren rhag cael ei gosod mewn perygl o esgeulustod neu gamdriniaeth.

iii) Bydd atgyfeiriad at Teuluoedd yn Gyntaf yn sicrhau bod ganddo fynediad at gymorth gan wasanaethau cymunedol, heb yr angen am gynllun gofal a chymorth.

iv) Gall Kyle gyflawni ei ganlyniad personol i ddysgu sut i reoli ymddygiad Seren trwy ymgysylltu â gwasanaeth teuluoedd yn gyntaf, heb fod angen cynllun gofal a chymorth.

Nid yw’r angen hwn yn gymwys i gael cynllun gofal a chymorth gan yr awdurdod lleol. Bydd y Gwasanaeth Gwybodaeth, Cyngor a Chynhorthwy’n atgyfeirio at Teuluoedd yn Gyntaf, gyda chaniatâd Kyle. Cyfrifoldeb Teuluoedd yn Gyntaf fydd cydlynu ymyrraeth gynnar, amlasiantaeth, i roi sylw i’r angen hwn.

3. Er mwyn cadw’u cartref presennol, i gefnogi llesiant Seren, mae Kyle angen help i sicrhau ei hawliau a’i hawlogaethau.

i) Nid oes gan Kyle unrhyw anghenion ychwanegol yn deillio o iechyd corfforol/meddwl, anabledd na dibyniaeth ar sylweddau, a allai gael effaith ar ei rianta neu gael effaith niweidiol ar ddatblygiad Seren.

ii) Mae’r ffaith nad yw Kyle yn gallu darllen nac ysgrifennu’n rhugl yn cael effaith ar ei sgiliau cyfathrebu. Felly, heb gymorth ni fyddai’n gallu llenwi dogfennau i hawlio budd-daliadau nac i sicrhau tenantiaeth ei gartref ef a Seren, gan gynyddu’r risg o dlodi a digartrefedd. Mae’r angen hwn yn dod o fewn nod y gwasanaeth Teuluoedd yn Gyntaf lleol a gellir ei ddiwallu heb fod angen cynllun gofal a chymorth.

iii) Er nad oes gan Kyle aelodau o’r teulu i’w helpu, bydd yr atgyfeiriad at Teuluoedd yn Gyntaf yn rhoi mynediad iddo at gymorth gan wasanaethau cymunedol.

iv) Gall Kyle gyflawni ei ganlyniad personol i sicrhau arian a’i gartref, trwy’r Gwasanaeth Teuluoedd yn Gyntaf, heb fod angen cynllun gofal a chymorth.

Nid yw’r angen hwn yn gymwys i gael cynllun gofal a chymorth gan yr Awdurdod Lleol. Bydd y Gwasanaeth Gwybodaeth, Cyngor a Chynhorthwy’n atgyfeirio at Teuluoedd yn Gyntaf, gyda chaniatâd Kyle. Cyfrifoldeb Teuluoedd yn Gyntaf fydd cydlynu ymyrraeth gynnar, amlasiantaeth, i roi sylw i’r angen hwn.

3. Munud i feddwl

1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?

Diweddaru amgylchiadau

24 Mehefin 2016

Derbyniwyd e-bost gan Gydlynydd Teuluoedd yn Gyntaf yn cadarnhau iddynt dderbyn cais am wasanaeth mewn perthynas â Kyle a Seren Price.

19 Tachwedd 2016

Gwasanaeth Gwybodaeth, Cyngor a Chynhorthwy, fel yr asiantaeth sy’n atgyfeirio, yn derbyn copi o adroddiad diwedd ymyrraeth gan Teuluoedd yn Gyntaf. Cwblhawyd yr adroddiad mewn partneriaeth â Kyle Price. 

Canlyniad 1 
Parhau i ofalu am Seren 

Canlyniad 2 
Dysgu sut i reoli ymddygiad Seren

I ddechrau, roedd Kyle yn amharod i gymryd rhan mewn unrhyw weithgareddau grŵp, i’w gefnogi ef a Seren, gan ei fod yn credu y byddai’r grwpiau’n anelu at famau. Derbyniodd Kyle gymorth un i un gan Weithiwr Cymorth Rhianta Gwasanaethau Ymwelwyr Iechyd am chwe wythnos, i’w gefnogi i ddatblygu trefn sylfaenol a chodi ei hyder i ofalu am Seren. Yna, aeth Kyle a Seren i’r grŵp Rhieni Ifanc sy’n cael ei redeg gan asiantaeth wirfoddol leol, i ddilyn rhaglen rianta 10 wythnos. 

Canlyniad 3
Hawlio budd-daliadau a sicrhau’r denantiaeth

Gyda chymorth Gwasanaeth Cyngor ar Dai a Budd-daliadau, mae Kyle nawr yn derbyn budd-daliadau iddo ef ei hun ac i Seren. Roedd gweithiwr cymorth Kyle hefyd wedi ei helpu i agor ei gyfrif banc ei hun ac i gael y denantiaeth wedi’i throsglwyddo i’w enw ef. Gyda chymorth y gweithiwr cymorth, mae Kyle wedi ymgysylltu â grŵp llythrennedd oedolion lleol.

Yn y lle a roddir i rieni roi sylwadau, ysgrifennwyd y canlynol fel cofnod o safbwynt Kyle:

“Rwy’n teimlo ‘mod i’n gwybod beth rwy’n ei wneud.  Ro’n i’n poeni petawn i’n gofyn am help na fyddai unrhyw un yn ymddiried ynof i ofalu am fy merch fach.  Ro’n i’n credu y byddai’n cael ei chymryd oddi arni i.  Do’n i ddim yn credu y buaswn i’n hoffi mynd i’r grŵp, ond ddysgais i bethau nad oeddwn i’n credu y buaswn i’n eu dysgu, fel cymorth cyntaf. 

Dw i lawer yn fwy pwyllog nawr gyda Seren. Dw i’n gwybod nad yw gweiddi’n gwneud unrhyw les. Ry’n ni’n dal i gweryla weithiau, ond dw i’n anadlu ac yn defnyddio beth ddysgais i yn y grŵp. Ro’n i’n poeni mai fi fyddai’r unig ddyn yn y grŵp, ond ddes i ‘mlaen yn dda gyda dau o’r tadau eraill, a gyda rhai o’r mamau. Mae Judie, yr ymwelydd iechyd, wedi bod yn wych a dw i’n gwybod nawr y galla i alw arni os fydda i angen help.

Dw i am gael swydd go iawn pan fydd Seren yn dechrau yn yr ysgol a dw i eisiau gallu ei helpu gyda’i gwaith cartref. Dw i ddim am iddi wneud yn wael yn yr ysgol fel wnes i. Roedd yr athrawon yn yr ysgol yn arfer gwneud i mi deimlo’n dwp, ond mae’r grŵp darllen wedi dangos i mi nad ydw i’n dwp; roedd angen i rywun esbonio pethau’n well dyna i gyd.

Mae gen i’r help sydd ei angen nawr, ond dw i’n gwybod pwy i’w ffonio os bydd pethau’n newid.”

#DeallyDdeddf

